
   Эсĕ мар-и манпа юнашаррăн утаттăн

Кăпăш-кăпăш юра шуçăмла тĕрлесе,

Эсе мар-и çурхи шурă чатăрлă садăн

Симлĕ пыл шăрщине савса утрăн пĕрле?



Куçăмран тинкерсе эсĕ мар-и калаттăн

Чи таса, ăшăран-ăшăрах сăмахсем,

Кашнинчех уявра савăнса саламлаттăм —

Эсĕ маншăн уявччĕ куллен-кунсерен.



Эсĕйех савăнаттăн, эсех вĕт ятлаттăн,

Эсĕйех çиленеттĕн мана сивлесе,

Аптăранă енне-ши шӳтлеттĕм-калаттăм

Çиллĕ тăвăл мана тĕрĕслет-тĕр, тесе...



Тусăмсем-тантăшсем уява пухăнсассăн

Мĕншĕн-ма эс килмерĕн пĕле тăркачах?

Çĕнĕ юр тăрăх ĕнтĕ утатăп хăраххăн,

Пĕчченех ирттеретĕп çап-çутă каçа.



Каласам-ха, эс мар-и мана ăнлантартăн

Самана туйăма вăхăтпа виçнине...

Уйрăлу виçевне тӳсеймесĕр-и тартăн?

Е манатăн пачах хамăр яшлăх çиичен.

